
RIŻOLUZZJONI (UE) 2017/1694 TAL-PARLAMENT EWROPEW 

tas-27 ta' April 2017 

li tinkludi l-kummenti li jagħmlu parti integrali mid-deċiżjoni dwar il-kwittanza għall- 
implimentazzjoni tal-baġit tal-Aġenzija Ewropea tal-Ferroviji (li issa saret l-Aġenzija tal-Unjoni 

Ewropea għall-Ferroviji) għas-sena finanzjarja 2015 

IL-PARLAMENT EWROPEW, 

—  wara li kkunsidra d-deċiżjoni tiegħu dwar il-kwittanza għall-implimentazzjoni tal-baġit tal-Aġenzija Ewropea tal- 
Ferroviji għas-sena finanzjarja 2015, 

—  wara li kkunsidra l-Artikolu 94 u l-Anness IV tar-Regoli ta' Proċedura tiegħu, 

—  wara li kkunsidra r-rapport tal-Kumitat għall-Kontroll tal-Baġit u l-opinjoni tal-Kumitat għat-Trasport u t-Turiżmu  
(A8-0128/2017), 

A.  billi, skont ir-rapporti finanzjarji tagħha, il-baġit finali tal-Aġenzija Ewropea tal-Ferroviji (“l-Aġenzija”) għas-sena 
finanzjarja 2015 kien jammonta għal EUR 26 345 000, li jirrappreżenta żieda ta' 2,45 % meta mqabbel ma' dak 
għall-2014; billi l-baġit kollu tal-Aġenzija ġej mill-baġit tal-Unjoni, 

B.  billi l-Qorti tal-Awdituri (il-“Qorti”), fir-rapport tagħha dwar il-kontijiet annwali tal-Aġenzija Ewropea tal-Ferroviji 
għas-sena finanzjarja 2015 (“ir-rapport tal-Qorti”), stqarret li kisbet assigurazzjonijiet raġonevoli li l-kontijiet 
annwali tal-Aġenzija huma affidabbli u li t-tranżazzjonijiet ta' bażi huma legali u regolari, 

C.  billi, fil-kuntest tal-proċedura ta' kwittanza, l-awtorita' ta' kwittanza tisħaq fuq l-importanza partikolari li l- 
leġittimità demokratika tal-istituzzjonijiet tal-Unjoni tissaħħaħ ulterjorment permezz ta' titjib fit-trasparenza u l- 
obbligu ta' rendikont, u permezz tal-implimentazzjoni tal-kunċett ta' bbaġitjar abbażi tal-prestazzjoni 
u governanza tajba tar-riżorsi umani, 

Segwitu għall-kwittanza 2014 

1.  Jirrikonoxxi l-fatt li l-Aġenzija nediet mill-ġdid negozjati mal-gvern tal-Istat Membru ospitanti tagħha rigward il- 
ftehim dwar il-kwartieri ġenerali tagħha, liema negozjati għandhom iwasslu biex l-operazzjonijiet kollha tal- 
Aġenzija jiġu ċċentralizzati f'post wieħed u għal tnaqqis tal-ispejjeż; jitlob li l-Aġenzija tinforma lill-awtorità ta' 
kwittanza bl-eżitu tan-negozjati; 

Ġestjoni baġitarja u finanzjarja 

2.  Jinnota li l-isforzi ta' monitoraġġ tal-baġit matul is-sena finanzjarja 2015 irriżultaw f'rata ta' implimentazzjoni 
baġitarja ta' 99,10 %, li tfisser żieda ta' 1,76 % meta mqabbla mal-2014, u li r-rata ta' eżekuzzjoni tal-approprjaz­
zjonijiet ta' pagament kienet ta' 89,78 %, li tfisser żieda ta' 3,96 % meta mqabbla mal-2014; 

3.  Jinnota li, skont id-dispożizzjonijiet tar-Regolament il-ġdid tal-Aġenzija li daħal fis-seħħ f'Ġunju 2016, l-Aġenzija 
hija awtorizzata timponi tariffi għal xi wħud mill-kompetenzi ġodda tagħha, inkluż il-ħruġ ta' ċertifikati tas- 
sikurezza, awtorizzazzjonijiet tal-vetturi u l-approvazzjoni minn qabel ta' proġetti tal-binarji tas-Sistema tal- 
Ġestjoni tat-Traffiku Ferrovjarju Ewropew (ERTMS); jinnota li l-Aġenzija qed tistabbilixxi mekkaniżmu tariffarju 
u qed tieħu inkunsiderazzjoni l-prattiki ta' aġenziji u korpi nazzjonali rilevanti oħra; jitlob lill-Aġenzija żżomm lill- 
awtorità ta' kwittanza informata dwar l-iżvilupp u l-implimentazzjoni ta' dan il-mekkaniżmu ġdid; 

Impenji u riporti 

4.  Jinnota li, skont l-Aġenzija, il-livell ta' riporti kienu taħt il-limiti indikattivi użati mill-Qorti biex tivvaluta l- 
eżekuzzjoni tal-baġit (jiġifieri 10 % għat-Titolu I, 20 % għat-Titolu II u 30 % għat-Titolu III) għat-titoli baġitarji 
kollha; 

5.  Jinnota titjib meta mqabbel mal-2014 fir-rigward tar-riporti (18,98 % meta mqabbel ma' 24,53 % fl-2014 għat- 
Titolu II, u 29,42 % meta mqabbel ma' 37,93 % fl-2014 għat-Titolu III); jilqa' l-fatt li l-limiti indikattivi użati mill- 
Qorti tal-Awdituri biex tivvaluta l-eżekuzzjoni tal-baġit fil-livell tar-riporti (10 % għat-Titolu I, 20 % għat-Titolu II 
u 30 % għat-Titolu III) intlaħqu; 

Proċeduri ta' akkwist u ta' reklutaġġ 

6.  Jinnota li, fi tmiem l-2015, l-Aġenzija impjegat 154 membru tal-persunal permanenti, li minnhom 134 kienu 
aġenti temporanji, 20 kienu aġenti kuntrattwali u 3 kienu esperti nazzjonali sekondati, meta mqabbel ma' 
151 membru tal-persunal permanenti fi tmiem l-2014; jinnota, barra minn hekk, li skont l-Aġenzija 62 % tal- 
persunal tagħha huma rġiel u 38 % nisa; josserva li, skont l-eżerċizzju ta' evalwazzjoni tal-karigi tal-Aġenzija, 
64,61 % tal-impjiegi tal-Aġenzija huma marbuta mal-attivitajiet operazzjonali tagħha (meta mqabbla ma' 67,59 % 
fl-2014), 21,14 % huma fil-qasam tal-appoġġ amministrattiv u ta' koordinazzjoni (meta mqabbel ma' 20,72 % fl- 
2014) u 14,25 % huma newtrali (meta mqabbla ma' 11,69 % fl-2014); 

7.  Jiddispjaċih għall-fatt li 92,6 % biss tal-fatturi kienu tħallsu sal-iskadenza stabbilita ta' 30 jum minħabba d- 
dewmien fl-ipproċessar tal-fatturi mill-persunal tal-Aġenzija, in-nuqqas ta' flus kontanti u n-nuqqas ta' qbil ma' 
fornituri dwar il-kontenut tal-fatturi; 

Prevenzjoni u ġestjoni tal-kunflitti ta' interess u trasparenza 

8.  Jinnota li, skont l-Aġenzija, il-politika l-ġdida tagħha dwar il-prevenzjoni u l-ġestjoni tal-kunflitti ta' interess tal- 
membri tal-bord amministrattiv tagħha ġiet approvata; jinnota li l-Aġenzija konsegwentement ippubblikat id- 
dikjarazzjonijiet ta' nuqqas ta' kunflitti ta' interess u s-CVs tal-bord amministrattiv fis-sit web tagħha; jinnota, barra 
minn hekk, li ladarba l-politika dwar il-kunflitti ta' interessi tkun ġiet riveduta fl-2017, se tittieħed azzjoni għall- 
pubblikazzjoni tas-CVs u d-dikjarazzjonijiet ta' interess tal-bord tal-ġestjoni tal-Aġenzija; jistieden lill-Aġenzija 
tippubblika s-CVs u d-dikjarazzjonijiet ta' interess tal-membri tal-bord tal-ġestjoni tagħha fis-sit web tal-Aġenzija 
mingħajr aktar dewmien u twettaq ir-reviżjoni tal-politika b'mod parallel ma' dan; jitlob li l-Aġenzija tirapporta 
lill-awtorità ta' kwittanza dwar ir-riżultat tal-azzjoni; 

9.  Jinnota li r-regoli dwar il-protezzjoni ta' min jiżvela informazzjoni protetta se jiġu adottati fl-2017; jitlob lill- 
Aġenzija tinforma lill-awtorità ta' kwittanza dwar l-implimentazzjoni ta' dawn ir-regoli; 

10.  Jinnota li, skont l-Aġenzija, hija bdiet timplimenta l-pjan ta' azzjoni definit fl-Istrateġija Kontra l-Frodi tal-Aġenzija; 
jinnota b'mod partikolari li l-Aġenzija organizzat żewġ sessjonijiet ta' taħriġ dwar l-etika u l-integrità li jkopru 
valuri etiċi u l-prevenzjoni tal-frodi; jinnota li r-rata ta' parteċipazzjoni tal-maniġment tal-Aġenzija kienet għolja, 
iżda kienet relattivament baxxa għall-kumplament tal-persunal; jinnota li t-taħriġ kellu jkompli fl-2016; 

11.  Jinnota li fl-2015 l-Aġenzija ma għaddiet l-ebda każi ta' suspett ta' frodi lill-Uffiċċju Ewropew ta' Kontra l-Frodi  
(OLAF); jitlob lill-Aġenzija tinforma lill-awtorità ta' kwittanza dwar ir-riżultati tal-investigazzjoni u s-sejbiet tal- 
OLAF; 

Awditu intern 

12.  Jirrikonoxxi li l-ebda rakkomandazzjoni kritika jew importanti ħafna ma ġew indirizzati lill-Aġenzija mis-Servizz 
tal-Awditjar Intern tal-Kummissjoni (IAS); jinnota li l-IAS wettaq awditu dwar il-Ġestjoni tar-Relazzjonijiet mal- 
Partijiet Ikkonċernati u l-Komunikazzjoni Esterna; jinnota li, bħala riżultat, l-IAS ħareġ erba' rakkomandazzjonijiet 
importanti; jirrikonoxxi mill-Aġenzija li r-rakkomandazzjonijiet kienu fit-triq tajba biex jiġu implimentati 
f'waqthom fi ħdan il-qafas tal-Istrateġija ta' Komunikazzjoni tal-Aġenzija; 

13.  Jinnota li, fir-rigward tal-verifiki preċedenti dwar Ġestjoni tal-esperti fl-oqsma tal-Interoperabilità, tar-Rapporti 
Annwali tal-Attività u tal-Proċess ta' Ppjanar u Bbaġitjar, l-IAS ikkonkluda li r-rakkomandazzjonijiet kollha ħlief 
waħda kienu ġew implimentati mill-Aġenzija; jinnota, barra minn hekk, li fir-rigward tal-unika rakkomandazzjoni 
miftuħa mmarkata bħala “importanti ħafna” dwar it-tisħiħ tal-proċedura ta' reklutaġġ, l-Aġenzija rrevediet il- 
proċedura tal-għażla u daħħlet, bħala miżura temporanja, kontroll ex-ante tal-proċeduri kollha ta' selezzjoni mill- 
Koordinatur tal-Kontroll Intern tagħha; jirrikonoxxi li r-riżultati tal-kontroll ex-ante kellhom jiġu pprovduti lill-IAS 
bħala evidenza għall-għeluq tar-rakkomandazzjoni, u jistenna l-evalwazzjoni tagħha; 

Kontrolli interni 

14.  Jinnota li l-Aġenzija għadha ma kkonformatx bis-sħiħ mal-Istandards ta' Kontroll Intern (ICS) kollha fl-2015; 
jinnota b'mod partikolari li sitta mill-ICS (speċifikament Nru 2 “Etika u Valuri”, Nru 3 “Mobbiltà tar-reklutaġġ tal- 
persunal, tibdil”, Nru 4 “Prestazzjoni tal-persunal, ġestjoni u żvilupp”, Nru 9 “Sorveljanza tal-ġestjoni”, Nru 10 
“Kontinwità tan-negozju” u Nru 11 “Ġestjoni tad-dokumenti”) kienu fil-proċess li jiġu implimentati u li l-ICS Nru 8 
“Proċess u proċeduri” kien diġà parzjalment implimentat; jinnota b'sodisfazzjon li l-ICS Nru 12 dwar “Informazz­
joni u komunikazzjoni” ġiet implimentata fl-2015; 

15.  Jinnota li l-Aġenzija adottat Sistema ta' Ġestjoni Integrata bbażata fuq ir-rekwiżiti speċifikati fl-Istandards tal- 
Kontroll Intern u l-istandards tas-serje ISO 9001; 

16.  Jinnota li l-eżerċizzju tal-valutazzjoni tar-riskju tal-2015 enfasizza riskji marbuta mal-estensjoni tal-mandat tal- 
Aġenzija fid-dawl tad-dħul fis-seħħ tal-pilastru tekniku tar-Raba' Pakkett Ferrovjarju kif ukoll riskji rigward kwistjo­
nijiet potenzjali ta' sigurtà b'impatt fuq l-isfidi tal-interoperabilità u rigward sfidi fil-qasam tal-innovazzjoni li 
jaffettwaw il-kompetittività tas-settur ferrovijarju; 

Il-politika tal-komunikazzjoni 

17.  Jinnota b'sodisfazzjon li fl-2015 l-Aġenzija adottat strateġija ta' komunikazzjoni li kellha l-għan li tkattar l- 
attivitajiet tal-midja soċjali, tvara mill-ġdid in-newsletter pubblika tagħha u d-disinn korporattiv tagħha, tibni 
repożitorju ta' immaġni diġitali biex turi l-ħidma tal-Aġenzija u tenfasizza li hija taħdem “għas-soċjetà”; jinnota li l- 
Aġenzija se tippreżenta sit web pubbliku ġdid (skont id-Dokument Uniku ta' Programmazzjoni 2017) sal-bidu tal- 
2017; 

18.  Jinnota, b'sodisfazzjon, li fl-2016 l-Aġenzija wettqet diversi azzjonijiet biex tikkomunika lill-pubbliku l-attivitajiet, 
il-kisbiet u l-valur miżjud tagħha, permezz ta' diversi avvenimenti pubbliċi, inkluż fil-fiera InnoTrans f'Settembru 
2016, f'forum f' Firenze, dwar id-diġitizzazzjoni tal-ferroviji, f'ċelebrazzjoni fl-okkażjoni ta' vot pożittiv dwar ir- 
Raba' Pakkett Ferrovjarju u l-bidla sussegwenti ta' isimha, u diversi workshops organizzati mill-unitajiet operaz­
zjonali tagħha madwar l-Ewropa; 

Kummenti oħra 

19.  Jinnota bi tħassib li hemm żbilanċ sinifikanti bejn is-sessi ta' 86 %/14 % fir-rigward tal-maniġment superjuri tal- 
Aġenzija u ta' 85 %/15 % fir-rigward tal-membri tal-bord tal-ġestjoni tagħha; iħeġġeġ lill-Aġenzija tikkoreġi dawn 
l-iżbilanċi u tikkomunika r-riżultati lill-awtorità ta' kwittanza mill-aktar fis possibbli; 

20.  Jinnota li fl-2015 43 membru tal-persunal ipparteċipaw fl-“away days”, li għalihom l-ispiża kienet ta' EUR 5 000  
(EUR 116 kull persuna) u li 320 membru tal-persunal ipparteċipaw f'“Avvenimenti oħra” (total ta' EUR 21 000, 
EUR 65 kull persuna); 

21.  Jenfasizza r-rwol strateġiku tal-Aġenzija fit-titjib tal-kompetittività tat-trasport ferrovjarju ma' modi oħra ta' 
trasport, billi tnaqqas l-ostakoli amministrattivi u tekniċi, tħeġġeġ id-dħul fis-suq u tiżgura n-nondiskriminazzjoni, 
tonfoq fondi pubbliċi b'mod aktar effiċjenti fis-servizzi pubbliċi tat-trasport bil-ferrovija, u permezz ta' governanza 
aħjar tal-infrastruttura; 

22.  Jenfasizza r-rwol tal-Aġenzija fl-iżgurar tas-sikurezza u l-interoperabilità tas-sistema ferrovjarja Ewropea; jilqa' r- 
rwol tal-Aġenzija fis-segwitu tal-iżvilupp, l-ittestjar u l-implimentazzjoni tas-Sistema tal-Ġestjoni tat-Traffiku 
Ferrovjarju Ewropew (ERTMS), kif ukoll il-valutazzjoni ta' proġetti speċifiċi tal-ERTMS; jinnota, barra minn hekk, li 
rieżami tar-rwol tal-Aġenzija (eż. punt uniku ta' servizz għall-awtorizzazzjoni tal-vetturi u ċ-ċertifikazzjoni tas- 
sikurezza) u tas-setgħat tagħha jifforma parti mir-Raba' Pakkett Ferrovjarju; jenfasizza li, hekk kif l-Aġenzija 
tingħata responsabilitajiet akbar, se jkollha bżonn tingħata r-riżorsi finanzjarji, materjali u umani meħtieġa biex 
twettaq il-kompiti ġodda u addizzjonali tagħha b'mod effikaċi u effiċjenti; jinnota, bi tħassib, il-kontradizzjoni bejn 
il-leġiżlazzjoni approvata reċentement li estendiet il-kamp ta' applikazzjoni tal-missjoni tal-Aġenzija u t-tnaqqis 
baġitarju relatat mal-Aġenzija li jrid jiġi implimentat fl-ambitu tal-qafas finanzjarju pluriennali 2014-2020; 

23.  Jappoġġja l-inizjattiva meħuda mill-Aġenzija fl-2015 li tistabbilixxi proċess ġdid biex tikseb impenn akbar mill- 
Istati Membri u mill-partijiet interessati fl-iżvilupp tal-programm ta' ħidma tal-2016; jilqa' l-varar tal-Pjattaforma 
tal-Partijiet Interessati tal-ERTMS u jfakkar li l-ERTMS hija kruċjali biex tinkiseb Żona Ferrovjarja Unika Ewropea; 
jenfasizza, għalhekk, li koordinazzjoni ottimizzata tal-iżvilupp u l-iskjerament tal-ERTMS, li tiżgura sistema tal- 
ERTMS unika, trasparenti, stabbli, affordabbli u interoperabbli madwar l-Ewropa kollha, hija prijorità ewlenija; 

24.  Jilqa' l-approċċ proattiv tal-Aġenzija, li stabbiliet task force bi tħejjija għall-adozzjoni probabbli, fl-2016, tar-Raba' 
Pakkett Ferrovjarju, u l-istatus il-ġdid tal-Aġenzija u r-rwol tagħha li qed jespandi; 

25.  Jilqa' l-programm iffukat fuq it-tindif tar-regoli nazzjonali bil-għan li jitnaqqas l-impatt jew jiġu eliminati l-barrieri 
eżistenti bejn l-Istati Membri; 

26.  Jappoġġja l-progress tal-Aġenzija lejn kooperazzjoni akbar mal-Aġenzija Ewropea għas-Sigurtà Marittima (EMSA) 
u mal-Aġenzija Ewropea tas-Sikurezza tal-Avjazzjoni (EASA) sabiex tiġi żviluppata kultura komuni ta' sikurezza; 

27.  Ifakkar fil-pożizzjoni tal-Parlament Ewropew fil-proċedura baġitarja rigward l-irkupru tal-ammonti totali rilokati 
mill-Faċilità Nikkollegaw l-Ewropa għall-Fond Ewropew għall-Investimenti Strateġiċi; 

28.  Jirreferi, fir-rigward tal-kummenti l-oħrajn li jakkumpanjaw id-deċiżjoni tiegħu dwar il-kwittanza, li huma ta' 
natura orizzontali, għar-riżoluzzjoni tiegħu tas-27 ta' April 2017 (1) dwar il-prestazzjoni, il-ġestjoni finanzjarja u l- 
kontroll tal-aġenziji.  

(1) Testi adottati, P8_TA(2017)0155 (ara l-paġna 372 ta' dan il-Ġurnal Uffiċjali). 


	RIŻOLUZZJONI (UE) 2017/1694 TAL-PARLAMENT EWROPEW tas-27 ta' April 2017 li tinkludi l-kummenti li jagħmlu parti integrali mid-deċiżjoni dwar il-kwittanza għall-implimentazzjoni tal-baġit tal-Aġenzija Ewropea tal-Ferroviji (li issa saret l-Aġenzija tal-Unjoni Ewropea għall-Ferroviji) għas-sena finanzjarja 2015 

